
KOMISIONERI PËR MBROJTJEN NGA DISKRIMINIMI 
 

Nr.  1453/2  Prot.       Tiranë, më  12 . 11 . 2025 

 

 

 

V E N D I M 

 

 

Nr. 263 ,  Datë  12 . 11 . 2025 

 
Bazuar në ligjin 10221/2010 “Për Mbrojtjen nga Diskriminimi”, të ndryshuar, pranë Komisionerit 

për Mbrojtjen nga Diskriminimi është regjistruar ankesa nr. 234, datë 15.10.2025, e paraqitur nga 

z. T.P, kundër znj. A.H, me detyrë Kryetare e Bashkisë Përmet, në të cilën pretendohet diskriminim 

për shkak të “bindjes politike1” dhe “çdo shkak tjetër2”. 

Në përfundim të shqyrtimit të ankesës, Komisioneri për Mbrojtjen nga Diskriminimi,  

 

K O N S T A T O I: 

 

I. Parashtrimi i fakteve sipas subjektit ankues. 
 

Në ankesën e paraqitur pranë Komisionerit dhe me email-et datë 24.10.2025 dhe 30.10.2025, pala 

ankuese shpjegon se: “Kam mbajtur detyrën e Prokurorit në Prokurorinë e Rrethit Berat për 28 

vjet. Me datë 26.07.2025, Bashkia Përmet ka bërë njoftim publik për hapjen e procedurës së 

aplikimit për pozicionin “Jurist”. Menjëherë pas publikimit të këtij njoftimi, kam dërguar kërkesën 

time për punësim pranë Bashkisë Përmet, duke bashkëngjitur dokumentacionin e nevojshëm që 

vërteton përvojën dhe kualifikimet e mia profesionale në fushën e drejtësisë. Pavarësisht 

përmbushjes së kritereve ligjore dhe profesionale për këtë pozicion, nuk kam marrë asnjë përgjigje 

zyrtare nga Bashkia Përmet lidhur me statusin e aplikimit tim. Përkundrazi, jam shmangur nga 

procesi i shqyrtimit të kërkesës sime, duke u orientuar në mënyrë të paqartë drejt Agjencisë 

Kombëtare të Punësimit dhe Aftësive (AKPA), pa asnjë njoftim apo refuzim zyrtar nga vetë Bashkia 

 
1 Si rezultat i etiketimit apo perceptimit negativ të krijuar ndaj ish-punonjësve të larguar nga sistemi i drejtësisë, gjë që në thelb 

përbën një trajtim më pak të favorshëm për arsye që lidhen me rrethana të natyrës politike. 
2 Statusi si ish-punonjës i larguar nga sistemi i drejtësisë për shkak të Reformës në Drejtësi. 

Përmet. Ky veprim, në bindjen time, përbën trajtim diskriminues dhe selektiv, që tregon qartë një 

mospërfshirje të qëllimshme në procesin e punësimit, në mënyrë të pashpjegueshme dhe pa 

transparencë”. 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit.  

II. Ndjekja e procedurës për shqyrtimin e ankesës nga Komisioneri.  

Në nenin 1 të ligjit 10221/2010 “Për Mbrojtjen nga Diskriminimi”, të ndryshuar, përcaktohet se: 

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër”.  

Në nenin 3/1, të LMD parashikohet se: ““Diskriminim” është çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose pasojë 

pengesën ose bërjen të pamundur të ushtrimit në të njëjtën mënyrë me të tjerët, të të drejtave e 

lirive themelore të njohura me Kushtetutën e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”. 

Bazuar në nenin 7, pika 1, të ligjit 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprimi të  autoriteteve publike 

ose personave fizikë a juridikë, që marrin pjesë në jetën dhe sektorët publikë ose privatë, që 

krijojnë baza për mohimin e barazisë ndaj një personi apo grupi personash, ose që i ekspozon ata 

ndaj një trajtimi të padrejtë dhe jo të barabartë, kur ata ndodhen në rrethana të njëjta ose të 

ngjashme, në krahasim me persona të tjerë ose grupe të tjera personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese.  

Pas shqyrtimit paraprak të ankesës së depozituar pranë Komisionerit, u konstatua se ajo kishte 

mangësi të anës formale, në lidhje me shkakun e pretenduar nga subjekti ankues dhe lidhjes 

shkakësore, ndërmjet trajtimit më pak të favorshëm dhe shkakut të mbrojtur.  

• Për këtë arsye, me e-mail-in, datë 24.10.2025, inspektori i çështjes, ka kërkuar nga subjekti 

ankues, informacion dhe dokumentacion lidhur me situatën diskriminuese të pretenduar.  
 

Subjekti ankues me email-et datë 24.10.2025 dhe 30.10.2025, dërgoi shpjegime dhe 

dokumentacion shtesë. 

Në vijim, subjekti ankues, nëpërmjet e-mail-it të datës 07.11.2025, duke falenderuar Komisionerin 

për mirëkuptimin dhe mbështetjen e treguar, ka kërkuar të tërhiqet nga ankesa, pasi vendi i punës 

për të cilin ka aplikuar është pranuar. 

Në nenin 32, pika 3, të ligjit 10221/2010 “Për Mbrojtjen nga Diskriminimi”, të ndryshuar 

përcaktohet: “3. Për shqyrtimin e ankesave që i drejtohen, Komisioneri zbaton normat e 

parashikuara në Kodin e Procedurave Administrative, me përjashtim të procedurave që 

parashikohen nga ky ligj”. 

Në nenin 90/3 të ligjit nr. 44/2015 “Kodi i Procedurave Administrative i Republikës së 

Shqipërisë”, të ndryshuar, parashikohet se: “Procedura administrative, e nisur me kërkesë apo 

kryesisht, deklarohet e përfunduar pa një vendim përfundimtar për çështjen, në rastet e 

parashikuara në nenet 93-96 të këtij Kodi. Deklarata e përfundimit të procedurës administrative, 

pa një vendim përfundimtar për çështjen, përbën akt administrativ”. 

Në nenin 94 3 /1 të ligjit nr. 44/2015 “Kodi i Procedurave Administrative i Republikës së 

Shqipërisë”, të ndryshuar,  parashikohet se: “Si rregull, në procedurën administrative të nisur me 

kërkesë, organi publik deklaron përfundimin e saj pa një vendim përfundimtar për çështjen, nëse 

pala që ka paraqitur kërkesën e tërheq atë”. 

Procedura administrative konkrete pranë Komisionerit, është iniciuar mbi bazën e ankesës së 

paraqitur nga subjekti ankues, z. T.P i cili me anë të kërkesës të përcjellë nëpërmjet e-mail-it datë 

07.11.2025, është tërhequr nga ankesa pranë KMD-së. 

Bazuar në dispozitat e mësipërme ligjore, si dhe kërkesën për tërheqje nga ankesa e paraqitur nga 

subjekti ankues në datën 07.11.2025, Komisioneri vlerëson se, procedura për shqyrtimin e ankesës 

nr. 234, datë 15.10.2025, të paraqitur nga z. T.P kundër Kryetares së Bashkisë Përmet, nuk mund 

të vazhdojë, por duhet të deklarohet e përfunduar pa një vendim përfundimtar, për shkak se subjekti 

ankues është tërhequr nga ankesa. 

 

PËR KËTO ARSYE : 
 

Mbështetur në nenin 90/3 dhe 94/1 të ligjit nr. 44/2015 “Kodi i Procedurave Administrative i 

Republikës së Shqipërisë”, nenin 32, pika 1, shkronja “a” dhe nenin 33, pika 1, të ligjit 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi, 

 
3 “Tërheqja e ankesës”. 

Komisioneri për Mbrojtjen nga Diskriminimi, 

 
V E N D O S I : 

 

1. Të deklarojë të përfunduar procedurën administrative për shqyrtimin e ankesës nr. 234, datë 

15.10.2025, të z. T.P kundër znj. A.H, me detyrë Kryetare e Bashkisë Përmet, për arsye se 

subjekti ankues është tërhequr nga ankesa pranë KMD-së. 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 

              KOMISIONERI 
 

          

                  Robert GAJDA 

 

mailto:info@kmd.al
http://www.kmd.al/

	KOMISIONERI PËR MBROJTJEN NGA DISKRIMINIMI
	Pas shqyrtimit paraprak të ankesës së depozituar pranë Komisionerit, u konstatua se ajo kishte mangësi të anës formale, në lidhje me shkakun e pretenduar nga subjekti ankues dhe lidhjes shkakësore, ndërmjet trajtimit më pak të favorshëm dhe shkakut të...

